
Uunga siunnersuut: Inissianik attartorneq pillugu Inatsisartut inatsisaat  

Avatangiisinut, Pinngortitamut, Nukissiuutinut, Ilisimatusarnermullu Naalakkersumit 

saqqummiunneqartoq 

 

pillugu 

 

Sanaartornermut Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

Ataatsimiititaliap suliarinninnermini ilaasortarai: 

 

Inatsisartunut ilaasortaq Justus Hansen, Demokraatit, siulittaasoq 

Inatsisartunut ilaasortaq Gerth Mikaelsen, Naleraq, siulittaasup tullia 

Inatsisartunut ilaasortaq Hans-Erik Enoksen, Demokraatit 

Inatsisartunut ilaasortaq Ane Hansen, Inuit Ataqatigiit 

Inatsisartunut ilaasortaq Bentiaraq Ottosen, Atassut 

 

 

UKA2026-mi ulloq 25. september 2026-mi siullermeerinninnerup kingorna ataatsimiititaliap 

siunnersuut misissorpaa. 

 

Siunnersuutip imarisaa siunertaalu 

Inissianik attartortitsisarnermut inatsisip atuuttup ataatsimoortinnissaa nutarneqarnissaalu 

siunnersuummi siunertarineqarpoq. Inissianik attartortitsisarneq pillugu Inatsisartut 

peqqussutaat 2005-meersoq arlaleriarluni allanngortinneqartareerpoq siunnersuuteqarnermilu 

erseqqissaanissat aaqqiinissallu pisariaqartitsineqartut pilersinneqassapput. Pingaarnertut 

siunnersuummi inatsisit atuuttut amerlanersaat ingerlateqqinneqarput, kisiannili aamma 

siunnersuut najoqqutassani ataasiakkaani allannguutinik erseqqissaanernillu imaqarpoq.  

Pisortat namminersortullu inissianik attartortitsisarnerannut  sinaakkutit siunnersuummi 

aalajangersarneqarput. Inissianut akiliutit aalajangersarneqarnerannut, attartortut attartortutut 

akiliuteqarnissamut pisussaaffiinut, namminersorlutillu oqartussanit kommuninillu 

pigineqartut inissiaatileqatigiiffiit aqunneqarnerat ilaatigut pineqarput. Pisortat inissiaataannut 

aningaasanut aqutsinermut malittarisassat aamma pilersaarutaasumik piffissakkaartumik 



 

20.10.26 UKA2026/242 

 

2 

____________ 

UKA2026/242 

J.nr.: 01.37.01.03-00211 

J.nr.: 01.25.01/2026EM-LABU-00242 

 

aserfallatsaaliineq ungasinnerusoq isigalugu ingerlatsisinnaaneq siunertaralugu 

ersarissaasoqarpoq. 

 

Ineqarneq pillugu Maalaaruteqartarfiup piginnaatitaaffii annertusarneqarput, taamaaliornikkut 

inuit namminersortuni inissianik attartortut maalaaruteqarsinnaanerannut 

periarfissaqalersinneqarlutik. Siunnersuummittaaq ilaatigut allannguutit ersarissaanerillu 

atorfillit inissiaataannut atuisinnaatitaanerup allanut tunniunneqarnera, immikkoortunulli 

arlalinnut malittarisassat ersarinnerusut Naalakkersuisunit aalajangersarneqartussaallutik. 

 

Siunnersuut aallaqqaatitut inissianik attartortitsinermut tunngassuteqartoq attartortoq inuttut 

namminiussuseqartumut tunngassuteqarpoq. Suliffeqarfiit inatsimmi ilaatinneqanngillat, 

suliffeqarfilli inummut aalajangersimasumik najugaqartussamut inissiamik attartortitsippat 

taakkua inatsimmi ilaatinneqassallutik. 

 

 

Siunnersuutip Inatsisartunit siullermeerneqarnera 

Siunnersuutip siullermeerneqarnera inissianut attartortitsisarnermut inatsisip ataatsimut 

allanneqarnissaa nutarterneqarnissaalu tapersersorluarneqarpoq.  

Ullutsinnut naleqqunnerusumik attartortunut attartortitsisunullu malittarisassaqarnissaa 

sinaakkutit ersarinnerunissaat pingaartinneqarpoq. 

Inissianut immikkoortup oqaluuserineqarnerani aningaasaqarnermut tunngassuteqartut 

annertuumik oqaluuserineqarput. Inissianut akigitinneqartut, inissianut tapiissuteqartarneq, 

aningaasaatinit iluanaarutit, kvadratmeterimut akit inissiallu piviusumik naleqarnerat 

annertunerpaartaani ilaatigut partiinit marlunnik apeqquserneqarput. Tassunga atatillugu 

erseqqissaassutigineqarpoq, inissianut aningaasartuutit qaffakkiartorneri attartortut 

aningaasatigut inissisimanerannut atatillugu isigineqartariaqartut. Taamatuttaaq pisortat 

inissiaataannut aserfallatsaaliinermut kinguaattoorutit tassungalu qanoq 

aningaasalersuisoqarnissaanut apeqqutit tikkuarneqarput.  

Taamatuttaaq aamma attartortut illersorneqarnissaat  attartortitsisunut namminersortunut 

atugassaritinneqartut inissialiornernullu aningaasaliinerit aamma ilaatigut apeqquserneqarput. 

Inissiat pisortanit pigineqartut inissiallu pisortat sulliffeqarfiutaannit pigineqartut, inissiat 

akiinik aalajangersaasarnermi inissianullu akiliinissamut killigitinneqartut attartortitsisartullu 

namminersortut allaffissornerannut piumasaqaatit assigiinngissusaannut ilaatigut 

tunngassuteqarnerupput.  

Aammattaaq siumoortumik akiliutip qaffasinnerusinnaaneranik 

piumasaqaateqartoqarsinnaanera annertuumik oqaluuserineqarpoq. Illuatungaatigut, 

siumoortumik akiliutip  attartortitsisup sumiginnaasoqarsimaneranut aamma 

aaqqissuussinerannut matussusiisinnaanermut pisariaqartitsineq oqaatigineqarpoq. 

Illuatungaatigut attartortut aningaasaqarnerannut kingunerisassat, qaffasinnerusumillu 

siumoortumik akiliuteqartitsisoqassappat inissianut attartortakkanut periarfissaat 

ajornarnerulernissaat illuatungaatigut ernumassutigineqarpoq. 

Allannguutissatut siunnersuut 

Siunnersuutip aappassaaneerneqarnissaanut pisortat namminersortullu inissiaataanni 

attartortittakkani ineqarnermut akiliutit aalajangersarneqarneranni aningaasalersuinermut 

aningaasartuutissat pillugit inatsisissatut siunnersuummi §§ 18 aamma 24 pillugit 

allannguutissatut siunnersuummik Naalakkersuisut saqqummiussipput. Allannguutissatut 

siunnersuutigineqartumittaaq §§ 18-imi, 35-imi, 48-mi aamma 62-mi oqaasertaliussani 

imarisaatigut allannguuteqartitsinngitsumik kalaallisut allanneqarnerinik 

aaqqiissuteqartoqarpoq taamaaliorluni qulakkeerniarlugu qallunaatut aamma kalaallisut 

imminnut naapertuunnissaat. 

 

 

Tusarniaanermut akissutit 

Siunnersuut 6. marsimiit 3. april 2026-p tungaanut tusarniaassutigineqarpoq. Tusarniaaneq 

politikkikkullu oqallinnerit allannguuteqartitsipput ersarissaanermillu kinguneqarlutik. 

Inatsisip atuuffiata allannguuteqartinneqarnerani allannguut pingaarnerpaaq tassaavoq inatsisip 

atuuffiisa killissaanik ersarissaasoqarnera, taamaalilluni suliffeqarfiit inatsimmit 

ilaatinneqarunnaarlutik. Peqatigitillugu suliffeqarfiit inissianik attartortitsinerannut 

akigitinneqartut,  atorfilinnut inissianut akiliutit aalajangersarneqarnerannut, pisortat 

aningaasaqarnermik aqutsinerat akiliinissamut pisussaaffiit aamma  Ineqarneq pillugu 

Maalaaruteqartarfiup piginnaatitaaffiinik aaqqiisoqarpoq. 

 

Siunnersuutip aningaasaqarnikkut kingunerisassai 

Siunnersuut pisortanut  annertunerusumik aningaasartuuteqarnissaannik malitseqarnissaa 

naatsorsuutigineqanngilaq. Paasissutissanut, atuutsitsilernermut allaffissornermullu 

aningaasartuutaasinnaasut aningaasaliissutaareersunit akilerneqartassapput.  

Attartortitsisartunut namminersortunut Ineqarneq pillugu Maalaaruteqartarfiup sulianut 

naammagittaalliutinut tunngasunut, matumani ilanngullugit paasissutissanik uppernarsaatinillu 

suliaqarnermut piginnaatitaaffiit killilimmik allaffissornikkut suliaqarnerunissamik 

kinguneqassaaq.  

Inatsisissatut siunnersuummik misissuineq 

5. juni 2026  Sanaartornermut ataatsimiititaliaq inatsisissatut siunnersuut pillugu 

misissuinissamut Naalakkersuisumit aggersarneqarpoq. Tamanut tusarniaasoqareernerani 

inatsisissamut piareersaanerup nanginneqarneratut ukiakkullu ataatsimiinnissamut 

siunnersuutip saqqummiunneqarnissaanut misissuineq ingerlanneqarpoq. Paasissutissat 

taakkua Sanaartornermut ataatsimiititaliap siunnersuummik suliaqarneranut ilaatinneqarput.  

Ilisimatitsiviusumik ataatsimiinneq 

Ulloq 2. oktober 2026 Sanaartornermut ataatsimiititaliaq siunnersuut pillugu 

ilisimatitsiviusumik Naalakkersuisumik ataatsimeeqateqarpoq. Inatsisissatut siunnersuutip 

siullermeerneqarnerata kiisalu tamatuma kingornagut oqallinnerit pereerneranni 

ataatsimiititaliap apeqqutai paasisaalu  tunngavigalugit aappassaaneerinninnissamut 

allannguutissatut siunnersuut  suliarineqarsimasoq Naalakkersuisut 13. oktober 2026-mi 

allakkaminni uppernarsarpaat. 

Sanaartornermut ataatsimiititaliattaaq ilisimatitsiviusumik ataatsimiinnermi paasissutissat 

pissarsiarisani inatsimmik uuminnga suliaqarnermini ilannguuppai. 

Ataatsimiititaliap siunnersuummut oqaaseqaatai 

Siunnersuutip suliarineqarnerata nalaani nalinginnaasumik nassuiaatini imm. 3.2 c-p ilaa 

kalaallisuuani allassimanngitsoq ataatsimiititaliamit paasineqarpoq, taamaattoqarneralu 

Naalakkersuisunut erseqqissaassutigalugu. Tamatuma kingorna inatsisissatut siunnersuummut 

nassuiaatini kalaallisut allanneqarnerisa aaqqiiffigineqarsimaneri pillugit Naalakkersuisut 

immikkut ittumik allakkanik nassiussipput. Naalakkersuisut oqarnerat malillugu kalaallisuuata 

danskisuuatalu  akornanni naapertuuttoqarnissaa iluarsiissutinit qulakkeerneqassaaq aammalu  

imarisaanik allannguinani. Allakkat nassuiaatinut iluarsiissutinut ilanngussamik ilallit  pillugit 

Allannguutissatut siunnersuutip aappassaaneerinissamut allannguutissatut  siunnersuut 

iluarsisaq ilanngullugu isumaliutissiissummut ilanngunneqarput. 

Ataatsimiititaliap apeqqutai kingornagullu oqallinnerit tunngavigalugit inatsisissatut 

siunnersuummi  §§ 18 aamma 24 pillugit allannguutissatut siunnersuummik Naalakkersuisut 

saqqummiussisimasut ataatsimiititaliamit maluginiarneqarpoq. Ataatsimiititaliap pitsaasutut 

isigaa pisortat inissiaataanni attartortittakkani ineqarnermut akiliutip aalajangersarneqarnerani 

aningaasalersuinissamut aningaasartuutit uppernarsarneqarneqartut ilanngullugit 

naatsorsorneqarnissaanut allannguutissatut siunnersuutikkut periarfissaqartoqalermat. 

Peqatigitillugu taarsigassarsianut akilersuutit aningaasalersuinissamut aningaasartuutinut 

ilanngullugit naatsorsorneqannginnerat allannguutissatut siunnersuummi erseqqissarneqarmat 

ataatsimiititaliattaaq maluginiarpaa. 

Ataatsimut isigalugu Inissianik attartortitsisarnermut inatsisip ataatsimut allaneqarnissaa 

nutarsarneqarnissaanullu siunnersuut pitsaasutut siunertamullu tulluuttutut ataatsimiititaliamit 

isumaqarfigineqarpoq. Malittarisassat ataqatigiissaarneqarsimasut ataatsimiititaliap 

paasinninnera malillugu attartortunut attartortitsisunullu ersarinnerulerput peqatigitillugulu 

assigiissaarnerusumik allaffissornikut ingerlatsisoqarsinnaalerneranut tapertaalerluni. 

Ungasinnerusoq isigalugu pisortat inissiaataannik inissiat pitsaassusaat naleqassusaallu 

pigiinnarneqarsinnaaqqullugit aaqqissugaasumillu aserfallatsaaliisoqarsinnaanissaa 

pisariaqartoq ataatsimiititaliamittaaq pingaartinneqarpoq. Peqatigitillugu ataatsimiititaliap 

eqqumaffigaa, aserfallatsaaliinissamik pisariaqartitsineq inissianut immikkoortut 

aningaasaqarnerannut atatillugit isigineqassasut. Taamaammat pingaaruteqarpoq, ungasissoq 

isigalugu aqutsinermi inissiat pisariaqartitaat kisiat pineqarnani kisianni aamma, inissianut 

aningaasartuutit ineriartornerat attartortunullu kingunerisinnaasai aamma isiginiarneqarnissaat. 

Ataatsimiititaliamit  siumoortumik akiliutip qaffasinnerpaaffilerneqarnissaa immikkut 

pingaartillugu oqaluuserineqarpoq. Siumoortumik akiliuteqartitsisarnermit attartortitsisup 

sumiginnaasoqarsimanerata kingunerisaanik aaqqissuussinissamut aningaasaliinissamut  

piumasaqaatinut qulakkeerinnissinnaanera ataatsimiititaliamit  

paasisinnaalluarneqarsinnaavoq. Qaffasinnerusumik siumoortumik 

akiliuteqartitsisoqarneratigut iserternermi annertuumik aningaasatigut  nanertuutaasinnaasoq 

peqatigisaanik ataatsimiititaliamit eqqumaffigineqarpoq. Siumoortumik akiliuteqartitsinermi 

inissiamut akiliutip aannerpaamik qaammatini tallimani inissiamut akiliutit tallimat qummut 

killigitinneqartoq, malittarisassallu malillugit appasinnerusumik 

akiliuteqartitsisoqarsinnaanera periarfissaasoq malittarisassallu ersarinnerusut malillugit 

akilersuisoqarsinnaasoq ataatsimiititaliamit maluginiarneqarpoq. 

Namminersortut attartortitsisarnerannut immikkoortoq pillugu inissiamik attartortut 

inatsisitigut inissisimanerat atugassarititaasullu oqimaaqatigiikannernissaat ataatsimiititaliamit 

pingaartinneqarpoq. Isumaqatigiinnginnerit pitsaanerusumik suliarineqarsinnaalernerisigut 

attartortut inatsisitigut inissisimanerannik pitsaanerulersitsisinnaavoq, malittarisassallu 

ersarissut naatsorsoruminartullu namminersorlutik attartortitsisartut ingerlalluarnissaannut 

pingaaruteqarluni. 

Siunissamilu pissutsit arlallit allaffissornikkut ersarinnerusumik 

aaqqiivigineqarsinnaanngussasut ataatsimiititaliamit maluginiarneqarpoq. Aaqqiissuteqarnerit 

taamaattut ingerlaavartumik nalimmassarneqarnissaanik periarfissiissaaq, peqatigitilluguli 

malittarisassat ersarissuunissaannik naatsorsoruminartuunissaannillu piumasaqaataassalluni. 

Tamanna attartortut najugarisaminni najugaqaannarsinnaanissamut pisinnaatitaaffiinik 

periarfissaannullu toqqaannartumik sunniuteqassaaq. 

Siunnersuut inissianut immikkoortumut ullutsinnut naleqqunnerusumik nalimmassaanissamut 

tunngavissaqalersitsisoq ataatsimiititaliaq ataatsimut isigalugu isumaqarpoq. Tassunga 

atatillugu inissianik attartortitsisarnerit piujuaannartitsinissamik tunngaveqarluni 

aqutsisoqarnissaa attartortullu aningaasaqarnikkut inatsisitigullu inissisimanerannik 

namminersortullu inissianik attartortitsisartut ersarissumik killilersuuteqarfigineqarnissaat 

aaamma  ataatsimiititaliamit immikkut pingaartinneqarpoq. 

 

Ataatsimiititaliap inassuteqaatai 

• Siunnersuut Naalakkersuisut allannguutissatut siunnersuutaat ilanngullugu 

akuerineqassasoq ataatsimiititaliamit amerlanerussuteqartut Demokraatineersut, Inuit 

Ataqatigiinneersut Atassummeersullu inassutigaat. 

• Naleraq ikinnerussuteqartutut oqaaseqaammik imaattumik saqqummiussiumavoq: 

”Amerlanerussuteqartut aalajangiinerat ataqqivarput”. 

 

 

 

 

 

 

 

 

 

 

 

 

 

 

 

 

 



 

20.10.26 UKA2026/242 

 

7 

____________ 

UKA2026/242 

J.nr.: 01.37.01.03-00211 

J.nr.: 01.25.01/2026EM-LABU-00242 

 

 

Ataatsimiititaliap taama oqaaseqaateqarluni isumaliutissiissummilu allassimasutut paasinnil-

luni siunnersuut aappassaaniigassanngortippaa. 

